
Толькі ты мне і сілу, і веру даеш, 

Родны край – маіх дум, маіх сноў прыцяжэнне. 

Тут мой верш самы першы імкнуўся ў бязмеж, 

Тут знаходзіла сэрца ад бед суцяшэнне. 

Хто б я быў без цябе, канстантоўскі мой кут, 

Дзе б знайшоў для душы выратоўныя лекі? 

Дзякуй Богу, што я нарадзіўся вось тут 

І што гэтай зямлі я адданы навекі. 

 

 

З глыбокай старажытнасці прыйшоў да нас звычай, у пояс кланяцца да самай 

зямлі, што ўзгадавала, навучыла кахаць, сумленна жыць і шанаваць тое, што ў кожных 

выпрабаваннях у нас нікому не адняць. Пэўна, што ѐсць яшчэ зямля харашэй і мілей, 

чым наша. Але мне іншай не трэба. Ты мая родная, бясконца дарагая, непаўторная 

Радзіма. Ты пачынаешся з чыстай ракі, з маѐй вуліцы, з дзяцінства, з бацькоўскай хаты, 

з маіх вяскоўцаў, людзей працавітых, душэўна-простых і да болю ў сэрцы родных - 

маіх вяскоўцаў. 

 

КАНСТАНТОВА — старонка з багатай гісторыяй, самабытнай культурай, 

вялікай духоўнай спадчынай, якая сѐння жыве і сілкуе народ. Вельмі важна  з самага 

малку адчуць у сабе пачуццѐ Радзімы — зямлі, на якой мы нарадзілася, якая дала нам 

жыццѐ — усѐ тое, што набыта і адпрацавана ў мінулым нашымі  продкамі. 

2 

РОДНЫ КРАЙ – МАІХ ДУМ, МАІХ СНОЎ  

ПРЫЦЯЖЭННЕ 
 



 

 
 

 

Канстантова – вось той агеньчык, які асвятляе нашы душы, прымушае па-іншаму зірнуць на тое, як жылі  продкі. 

Гэта наша спадчына, нашы народныя звычаі і культура, наша родная мова. 

 

 

 

 

 

 

 

 

Недзе да 1840 года землі, вакол цяперашняй вѐскі Канстантова, адносіліся да вялізных уладанняў рода Сангушак. 

Прыкладна ў сярэдзіне ХІХ ст. іх сталі распрадаваць шляхце на асобныя фальваркі.  Землі і вѐску , якая знаходзілася ― у 

25 кіламетрах на ўсход ад гарадка Сянно паміж Оршай і Віцебскам‖, набыў  Мечыслаў Светаржыцкі з Малінаўшчыны, 

цяпер Маладзечанскі раѐн Мінскай вобласці. Ужо ў той час Малінаўшчына была вядома, дзякуючы вырабу віна, не толькі 

на тэрыторыі Беларусі, таму яго гаспадары былі дастаткова багатымі. Новы ўладальнік хутка пабудаваў тут прасторны 

драўляны  дом на высокім падмурку, крыты чатырохскатным  дахам. Пад домам знаходзіўся вялізны падвал, а ўнутры, 

каля дваццаці пакояў рознай планіроўкі і велічыні. Захаваўся фотаздымак 1914 года, на якім адлюстравана гэта пабудова. 

На ім можна ўбачыць, што дом упрыгожвае ганак, дах якога падтрымлівалі дзве пары калон. 

КАНСТАНТОВА – ТОЙ АГЕНЬЧЫК, ЯКІ АСВЯТЛЯЕ НАШЫ ДУШЫ 
 

 

Калі ехаць па дарозе з г. Багушэўска ў г. Сянно, якая аб’ядноўвала некалі два раѐнных 

цэнтры, то перад паваротам на вѐску Казлы нельга не звярнуць увагу на помнік жанчыны з 

хлебам і соллю ў руках, які з’явіўся тут на рубяжы 70-х гадоў прошлага стагоддзя і знаходзіцца 

ѐн менш, чым у двух кіламетрах ад Канстантова.  

У наступным годзе жыхары нашага населенага пункта будуць святкаваць 235-годдзе з дня 

яго заснавання. Мінулае Канстантова вядома толькі са слоў апошніх уладальнікаў гэтага маѐнтка.  

 
 

Вядома, што ўладальнік маѐнтка Мечыслаў Светаржыцкі памѐр 

незадоўга да паўстання 1863 года. Лѐс жа ўдавы Алімпіі склаўся няпроста. Яе 

разам с дачкой Юзэфай арыштавалі за сувязь з паўстанцамі і выслалі ў 

Пермскую губернію. Там яна сустрэла ссыльнага Іяхіма Абязерскага, за якога 

выйшла замуж. Пасля царскай амністыі ім было дазволена пасяліцца  ў 

Варшаве, але забарона на карыстанне маѐмасцю, не была знята яшчэ некалькі 

гадоў. 

 
 

Помнік жанчыны з  
хлебам і соллю 

Панскі дом  

Калі Алімпіі ўсѐ ж такі вярнулі Канстантова, то ѐй прыйшлося прыкласці нямала сіл, каб выратаваць гаспадарку ад 

пагубы. Пазней яна перадала  права на валоданне сядзібай дачцэ і ўнукам. У 1917 годзе, напярэдадні Кастрычніцкай 

рэвалюцыі, маѐнтак плошчай зямлі каля 1000 га належыў Міхаілу Абязерскаму, жанатаму на Марыі Жангаловіч. 

 
 



  

Канстантова размешчана на беразе невялікага  возера, сярод раскінуўшыхся з двух бакоў змешаных лясоў і 

працякаючай недалѐка, у свой час багатай рыбай, рэчкай Абалянкай. Назва гэтага населенага пункта з часам 

трансфармавалася. Першапачаткова гэта быў Конны стан, паколькі пасѐлак знаходзіўся недалѐка ад бальшака, і тут 

падарожнікі маглі адпачыць і змяніць коней. Існуе версія, што адзін час яно называлася Канстантоў – скарэй за ўсѐ- гэта 

назва звязана з перыядам, перш чым род Сагнушэк стаў распрадаваць свае землі на асобныя маѐнткі. Пасля Вялікай 

Айчыннай вайны тут знайшлі чарапіцу з надпісам ―Канстанта‖. Вырабам яе, а таксама кірпіча з меснай цэглы займаўся на 

беразе возера Пракоп Лагуноў, 1872 года нараджэння. З яго слоў у 1906 годзе ў Іяхіма Абязерскага нарадзіўся ўнук, якого 

вырашылі назваць Канстанцінам, а вѐску ў яго гонар – Канстанцінава. Назву Канстантова населены пункт атрымаў у 

першыя гады савецкай улады. Трэба адзначыць, што і панскі маѐнтак у гэты час змяніў сваѐ назначэнне – у пачатку ХХ 

стагоддзя ў ім была адкрыта школа. Дадатак 1 

Калектывізацыя не мінула і канстантоўцаў. Да пачатку 30-х гадоў прошлага стагоддзя сюды былі пераселены жыхары 

бліжайшых хутароў.  

Фашысты ў гэтых краях з’явіліся ў пачатку ліпеня 1941 года. Падвал панскага маѐнтка яны перабудавалі пад 

бомбасховішча. Сама школа была ператворана ў казарму, а некалькі пакояў адведзены пад шпіталь для салдат. Так  яны 

выкарыстоўвалі і для сваіх патрэб канюшню, кароўнік і другія гаспадарчыя пабудовы.  

У час вызвалення ў чэрвені 1944 года цэнтральная вуліца Канстантова была спалена поўнасцю, уцалела толькі 

некалькі будынкаў. Панскі дом застаўся амаль некранутым. Пасля вызвалення ўжо ў верасні дзеці пайшлі сюды ў школу.  

У гады Вялікай Айчыннай вайны загінуў 21 канстантовец. З іх 17 – франтавікі, у тым ліку і прапаўшыя без вестак, 4 

партызаны, і тыя, хто дапамагаў партызанскаму і падпольнаму руху.  

У 1956 г. Канстанцін Семянкоў, у той час кіраўнік калгаса ―Знамя 

Перамогі‖, арганізаваў перазахаваненне ў брацкую магілу загінуўшых 

савецкіх воінаў, захаваных вакол па аднаму. Месца было выбрана ў цэнтры 

вѐскі, перад школай. А манумент‖ Скорбная маці‖ паставіў Аркадзь 

Карась.На  адкрыццѐ, якое адбылося 28 лютага 1968 года, у Канстантова  

з’ехаліся  родныя салдат,якія загінулі пры вызваленні вѐскі. Перад 

удзельнікамі мітынгу выступілі райваенком А.С. Кочнеў, першы сакратар 

райкома партыі Я.І. Радзецкі, калгаснікі, родныя загінуўшых. Цэнтральная 

фігура - помнік ―Скорбная маці‖ (скульптар Ігар Краўчанка, архітэктар – 

Юрый Казакоў). На левым баку – фаміліі 238 землякоў, не вярнуўшыхся з 

вайны. У брацкай магіле, справа ад цэнтральнай скульптуры, захавана 29 

воінаў Чырвонай Арміі, загінуўшых пры вызваленні тутэйшых мясцін ад 

фашыстаў.  

 

Аркадзь Карась 

Помнік “Скорбная маці” 



 

7 лістапада 1955 года у гонар Вялікай Кастрычніцкай рэвалюцыі ў Канстантове адкрылі электрастанцыю, якая 

давала энергію ўсяму калгасу. З новымі сіламі пачаў працаваць мясцовы льнозавод, які абслугоўваў усе  гаспадаркі 

Багушэўскага раѐна. Была адкрыта ўласная піларама, што дало магчымасць разгарнуць шырокі фронт будаўніцтва – 

клуб, машынны двор, новая ферма. 

У 1957 годзе было прынята рашэнне аб будаўніцтве школы. І ўжо 1 верасня 1962 года новы будынак адчыніў 

дзверы перад дзецьмі.  

Хутка ў Канстантове вырас будынак дзіцячага сада-яслей. Калі да кіраўніцтва калгасам прыйшоў Аркадзь 

Паўлавіч Карась,то будаўніцтва пачалося з новай сілай. У дастаткова кароткі прамежак часу былі ўзведзены крама, 

пошта, сталовая для калгаснікаў,  фельшарска-акушэрскі пункт, не абышлося і без будаўніцтва грамадскай бані. 

А што ж з панскім домам? Доўгі час у ім існаваў інтэрнат для дзяцей з далѐкіх вѐсак, школьная сталовая, а ў 

падвале  захоўвалі садавіну і агародніну. Сцены там былі таўшчынѐй да 1 метра. У іх трываласці пераканаліся 

будаўнікі, калі на гэтым месцы пачалі ўзводзіць спартыўную залу. Сам будынак разабралі, а вось падвал – не змаглі. 

Але час ляціць, усѐ змяняецца. На думку мясцовых жыхароў адваротны адлік для Канстантова пачаўся тады, калі 

населены пункт не быў уключаны ў лік аграгарадкоў. Сення тут прапісана крыху болей за 180 чалавек. У 2013 годзе 

была зачынена ўстанова адукацыі. З усѐй інфраструктуры ўдалося захаваць толькі вясковы Дом культуры з бібліятэкай 

і магазін.Так што гаварыць аб далейшым лѐсе Кастантова цяжка. Але нягледзячы на гэта, мясцовыя жыхары стараюцца 

зрабіць усѐ для таго, каб захаваць свае традыцыі. 

Канстантоўская 
сярэдняя школа 1962 г. 

Стары будынак Канстантоўскай 
школы  

30.06.1945 г. 

САМАБЫТНАЯ НЕПАЎТОРНАЯ КУЛЬТУРА ВЁСКІ КАНСТАНТОВА 
 

Кожны край мае сваю гісторыю, самабытную непаўторную культуру і прыродную спадчыну. Вывучэнне 

гістарычнага мінулага дазваляе ўбачыць малюнкі жыцця нашых продкаў, паказаць вытокі сучаснасці.  Кожны чалавек 

павінен ведаць гісторыю родных мясцін, культурныя традыцыі свайго краю.  А ведаць — значыць цаніць і берагчы, 

ганарыцца і будзіць нацыянальны гонар, пачуццѐ патрыятызму. 

У 1956 годзе у старым будынку калгаса быў адкрыты клуб і бібліятэка Забараўскага пасялковага савета 

Багушэўскага раѐна. Загадчыкам клуба і бібліятэкі стаў Казлоўскі Яўген Пятровіч.  

Шмат увагі ўдзялялася афармленню нагляднай агітацыі, арганізацыі мастацкай самадзейнасці, што прываблівала 

чытачоў. У 1958-1959 гг. драматычнае аб’яднанне займае першае месца ў Багушэўскім раѐне. Былі пастаўлены п’есы 

―Паўлінка‖, ―Мікітаў лапаць‖. У самадзейнасці прымалі ўдзел настаўнікі  школы: Камлѐва Еўдакія Сямѐнаўна, 

Маісеенка Аляксандр Раманавіч і Клаўдзія  Фѐдараўна, Раманенка Сафія Свіргедаўна, калгаснікі: Казлоў 

Канстанцін Фѐдаравіч, Казлоў Арсеній і іншыя. 

У кастрычніку 1961 года адчыняецца новы тыпавы клуб на 180 месцаў. Фасад клуба пазней быў упрыгожаны 

малюнкам, які зрабіў Аляксандр Пятровіч Бяляцкі, настаўнік фізікі Канстантоўскай школы, а зараз дырэктар 

Машканскай школы. Прайшоў час, малюнак стаў нябачным і аднавіў фасад ужо мастак з г. Масквы Лявіцкі Аляксандр 

Аляксандравіч, які прыехаў у госці да загадчыцы клуба Валуевай Ганны Якаўлеўны.  

Дом Культуры 
Масленіца, 1969 г. 

Жыццѐ кожнага чалавека можна параўнаць з ракою бурнай або ціхай. Валуева 

(Цывіна) Ганна Якаўлеўна, нарадзілася ў вѐсцы Канстантова ў 1943 годзе. Тут у яе 

прайшло дзяцінства, юнацтва, сталасць. Вучылася яна ў Канстантоўскай школе і жыла разам 

са сваѐй матуляй, якая працавала ў калгасе. Бацька загінуў у Заслонаўскім атрадзе ў гады 

Вялікай Айчыннай вайны, каля вѐскі Купаваць. 

Пасля заканчэння васьмігодкі яе ўзялі працаваць у прыклубную Канстантоўскую 

бібліятэку, бо вельмі любіла кнігі, любіла спяваць. ―Колькі помню сябе спявалі ўсе, калі шлі 

на працу: у поле сеяць, жаць, лянок браць, зімою з каляднымі песнямі хадзілі калядаваць, на 

масленіцу, валачобнічалі, гукалі вясну, спявалі на Купалле‖. Клуба на той момант у вѐсцы не 

было, была толькі сямігадовая школа ў панскім маѐнтку, дзе ў ―вялікім‖ класе была зроблена 

сцэна, на якой і выступалі артысты перад вяскоўцамі. 

Ганна Якаўлеўна працуе і завочна паступае ў Мінскае вучылішча пры тэатры оперы і 

балета, дзе рыхтавалі клубных работнікаў. Яна закончыла там танцавальнае адзяленне. 

Вярнулася ў родную вѐску і стала працаваць у вѐсцы Дубаўцы бібліятэкарам.  У 1963 годзе 

Ганна Якаўлеўна стала бібліятэкарам Канстантоўскага клуба. Тут у яе з’явілася больш 

магчымасці раскрыць прыродныя задаткі і схільнасці. Яна арганізавала хор і гурткі: 

танцавальны і драматычны, для дарослых і дзяцей. 

Жыцце бурліла як тая рака. Куды только не вазіла сваіх ―артыстаў‖ Ганна Якаўлеўна: у 

Віцебск, Оршу, ваенныя гарнізоны. Фальклорны гурток адыгрываў вялікую ролю ў жыцці 

вяскоўцаў. Дзякуючы яму праходзілі народныя святы: “Масленіца”, “Жаніцьба Цярэшкі”, 

“Калядкі”, “Зажынкі”, “Купалле”, “Дажынкі”,  абрады: “Прывоз у хату жаніха 

нявесты”, “Залатое вяселле”, “Валачобнікі”,  дзе прымалі ўдзел жыхары вѐскі: Казлова 

Е.К., Багданава Аляксандра Дзмітрыеўна, Гнітава Ульяна Сяргееўна, Анучанка Ульяна 

Іванаўна, Палішчук Валянціна Пятроўна, гарманісты: Казлоў Генадзь Максімавіч, Казлоў 

Генадзь Маркавіч, Лагуноў Сяргей Пятровіч. Акрамя народных свят і абрадаў праводзіліся 

сустрэчы на ―Агеньчыках‖, ушанаванне працоўных дынасцій ―Хвала рукам, што пахнуць 

хлебам‖, ―Провады на пенсію‖, ―Выбар пафесіі – выбар лѐсу‖, Дні памяці, ―Дзякуй сівым 

ветэранам – героям мінуўшай вайны‖, свята вѐскі. Дапамогу з пастаноўкай  аказвалі з 

Багушэўскага Дома Культуры, дэкарацыі і касцюмы рабілі самі. 

Валуева (Цывіна) Ганна 
Якаўлеўна 

Фальклорная група. 
Абрад “Жаніцьба 

Цярэшкі” 
 



  

8 

А ў бібліятэцы Ганна Якаўлеўна праводзіла абмеркаванні кніг, агляды, чытацкія 

канферэнцыі, літаратурныя вечары. Сцэнарыі пісала сама. Яны былі змястоўнымі і цікавымі, 

таму заўсѐды было шмат слухачоў у зале. На сцэне Канстантоўскага Дома культуры 

выступалі артысты: Віцебскага драматычнага тэатра Я. Коласа, Гомельскага цырку, 

Народнага хору Цітовіча, ансамбля “Бяседа”. 

У 1962 годзе калгас узначаліў Карась Аркадзь Паўлавіч, які аказаў дапамогу Ганне 

Якаўлеўне ў арганізацыі падвозу людзей на рэпітыцыі. Калі пачалі шмат выступаць на сцэне, 

то востра ўстала пытанне пра касцюмы для ўдзельнікаў. Калгас быў моцны і грошы былі. У 

1963 годзе ў тэатры оперы і балета ў Мінску былі пашыты касцюмы для хору, абутак, туфлі, 

сапагі, танцавальныя касцюмы, касцюмы для дзіцячага і дарослага калектываў – 52 касцюмы 

(беларускія, рускія, украінскія, малдаўскія). Былі закуплены музыкальныя інструменты для 

духавога аркестра, эстраднага ансамбля, усіліцельныя ўстаноўкі з мікрафонамі, більярд, 

спартыўны інвентар. 

Жыцце закіпела. Толькі шчыра працуй і адпачывай. Як казалі ўдзельнікі: ―З вясѐлай, 

жыццярадаснай песняй і праца ідзе спарней‖. 

Масленіца, 1969 г. 
 

Свята Перамогі 1975 г. 
 

 

 

 

 

 

Удзельнікі хору, танцавальнага калектыву, салісты награждаліся дыпломамі, пахвальнымі граматамі, 

падарункамі. Іх віталі шчырымі апладысменамі не толькі на роднай сцэне, але дзе б яны не выступалі. 

Прашло ўжо шмат год. Многія ўдзельнікі пайшлі з жыцця, але яны ў сэрцы тых, хто яшчэ жыве.  

Акрамя сваѐй асноўнай працы Ганна Якаўлеўна прымала актыўны ўдзел у грамадскім жыцці. Была сакратаром 

камсамольскай арганізацыі калгаса ―Сцяг перамогі‖, а потым стала сакратаром партыйнай арганізацыі школы. 

На пачатак 1964 года ў калектыве самадзейнасці 

быў хор з 40 чалавек. Гэта быў адзіны харавы калектыў у 

раѐне, які выступаў на ўсіх вялікіх канцэртах, прымаў 

удзел у абласных аглядах самадзейнасці. Хор выступаў не 

толькі ў брыгадах свайго калгаса, але і ў другіх 

гаспадарках раѐна: у калгасах “Праўда”, імя Суворава, 

“Сцяг Леніна” і інш., у вайсковых часцях, на Аршанскім 

льнокамбінаце. 
 Хор. Кіраўнік А.Я. Валуева. 1963 г. 

Унукі, калі прыходзяць да бабулі, слухаюць яе з цікавасцю, гартаюць сямейныя альбомы, адзін з якіх усѐ аб ѐй – 

ад школьных гадоў і да сѐнняшніх дзѐн. Колькі там фотаздымкаў? Гэта цэлая гісторыя яе жыцця і калектыва, з якім яна 

працавала. А колькі ўзнагарод за яе працу! Аж трыццаць сем! Гэта дыпломы Міністэрства культуры СССР, БССР, 

Віцебскага аблвыканкама, Сенненскага райвыканкама, адзела культуры, бібліятэчнай сістэмы, медаль ―За працоўную 

адзнаку‖, значкі Пераможца сацыялістычнага спаборніцтва, каштоўныя падарункі. Дадатак 2 

Зараз Ганна Якаўлеўна на пенсіі. Яна займаецца любімымі справамі: вязанне, вышаўка, шыццѐ. Вы б бачылі 

колькі ў яе розных вышыванак! І ўсе такія цікавыя і прыгожыя. Расказала нам аб сваѐй бабулі – яе ўнучка, Валуева 

Вікторыя. У кожнага чалавека есць свой ідэал. Для ўнучкі ідэал – яе бабуля. Вікторыя, як і Ганна Якаўлеўна, вельмі 

любіць спяваць і танцаваць, з’яўлялася ўдзельніцай мастацкай самадзейнасці Канстантоўскага сельскага клуба, 

скончыла Багушэўскую дзіцячую музычную школу па класу фартапіяна. А яшчэ Вікторыя вельмі любіць вышываць, 

займацца бісерапляценнем (выстава яе работ была арганізавана ў Багушэўскім доме творчасці). ―Дзякую табе, мая 

любая, за тое, што ты ў мяне есць. Заставайся заўсѐды энергічнай, бадзѐрай, аптымістычнай у вірлівай плыні нашага 

жыцця‖, - піша Валуева Вікторыя. 

Традыцыі, закладзеныя ў 1961 годзе, працягвае і сѐння загадчыца клуба Стук Алена Васільеўна. Аматары сцэны 

і зараз не пакідаюць установу культуры. На сѐнішні дзень дзейнічае калектыў з 13 чалавек, які выступае з канцэртамі, 

праводзіць народныя святы і абрады не толькі дома, але на ўсіх раѐнных мерапрыемствах. 

Цэнтральнае месца ў рабоце Алены Васільеўны займае выхаванне ў моладзі беражлівых адносін да культурнай 

спадчыны роднай вѐскі. Кожнае свята садзейнічае фарміраванню патрыятызму, любові да гісторыі сваѐй малой 

радзімы. Народныя каляндарна-бытавая святы і абрады фарміруюць у падрастаючага пакалення высокі эстэтычны густ, 

павагу да нацыянальнай культуры.  

 

Уручэнне прыза маладой сям’і 
Кузнечык. 1966 г. 

 

Фальклорная група 
 

Фальклорная група з канцэртамі для 
жыхароў вѐскі Дубаўцы 

Таленавітым чалавекам вѐскі быў і Тумінскі Міхаіл Уладзіміравіч, які нарадзіўся ў вѐсцы Стайкі. Пазнаѐміўшыся 

з дзяўчынай з Вуглоў, ажаніўся і пераехаў жыць на Радзіму сваѐй жонкі, у вѐску Канстантова. Працаваў спачатку 

брыгадзірам у калгасе ―Сцяг перамогі‖, а потом да апошніх дзѐн - слесарам. Уменне, якім ѐн валодаў перадалося яму ад 

яго бацькі. Калі з’явіліся дзеці, ѐн пачаў рабіць ім рознага роду цацкі. Тое, што ѐн рабіў прыйшлося да спадобы не толькі 

родным, але і жыхарам вѐскі. Людзі пачалі прасіць зрабіць ім: кошыкі, упрыгожванні для хаты і двара. Міхаіл 

Уладзіміравіч пакінуў гэта жыццѐ ўжо шесць год назад, але дзеці і жыхары вѐскі захоўваюць яго вырабы, як памяць аб ім. 

 

Работы Міхаіла Уладзіміравіча 
Тумінскага 

 

Міхаіл Уладзіміравіч 
 Тумінскі 

НАЙДАРАЖЭЙШЫ СКАРБ СПАДЧЫНЫ 
 

Ва ўсе часы традыцыйная культура захоўвалася ў народзе як найдаражэйшы скарб спадчыны, што складаўся 

вякамі. На Сенненшчыне да нашага часу захавалася шмат элементаў беларускай традыцыйнай абраднасці. Гэта святы 

земляробчага календара, сямейных абрадаў, якія па-ранейшаму займаюць сваѐ месца ў побыце, а таксама з’яўляюцца 

фальклорным жанрам для мастацкіх аматарскіх калектываў. 

Любімымі святамі вясковых жыхароў сталі ”Каляды”, “Масленіца”, “Купалле”, “ Свята вѐскі”, Дзень 

Перамогі. Дадатак 5 

 

Каляды – даўняе народнае свята ў нашай вѐсцы. Кожны год удзельнікі  пераапранаюцца ў розных жывѐл, сярод 

якіх абавязкова павінна быць каза. Удзельнікі носяць з сабой Віфліемскую Зорку, спяваюць калядкі і шчадроўкі, у якіх 

зычаць усім дабрабыту і шчасця. Заходзячы ў дом, рассыпаюць зерне з пагаворкай: ―Сею, вею, рассяваю, з калядою 

паздраўляю. На новае лета хай родзіцца жыта, пшаніца, усякая пашніца. Слаўны гаспадар, піва табе варыці, ды сыноў 

жаніці, пасаг збіраці, дачок выдаваці‖. Гаспадыня павінна пачаставаць калядоўшчыкаў блінамі і каўбасой. Пасля свята ў 

клубе калядоўшчыкі ходзяць па дварах з песняй, жадаючы гаспадарам здароўя і багатага ўраджаю: 

Шчадравала, шчадравала, 

Пад акенца падбягала: 

— Што ты, цѐтка, напякла, 

Прынясі нам да вакна, 

Бо ў нас дзяўчынка маленька, 

У яе спаднічка красненька, 

Чаботкі храмовы. 

Будзьце з празнічкам здаровы! 

Лічыцца, як правядзеш калядны вечар, такім і будзе ўвесь год.  У гонар Каляды ў сем’ях наладжваюцца святыя 

вячэры – тры куцці: посная, багатая і вадзяная. Традыцыйна жыхары нашай вѐскі да свята гатуюць калядныя стравы: 

аладкі, бліны з мѐдам, куццю. Лічылася: калі на багатую куццю на стале разнастайныя стравы, то ўлетку будзе багаты 

ўраджай. Перад тым, як сесці за стол, гаспадыня выходзіць на ганак з міскай кашы і раскідвае яе па крупінцы на двары, 

кліча мароз есці кашу: ―Мароз, мароз, хадзі кашу есці, каб ты добрым быў, вясной да мяне не хадзіў, не марозіў агуркоў, 

буракоў, гарбузоў‖.  

Яшчэ адна забава ў калядны вечар – гэта варажба дзяўчат на будучых жаніхоў: выйшаўшы ў двор, скідваюць з нагі 

чаравік і кідаюць яго на вуліцу: у які бок наском ляжа чаравік – адтуль і будуць сваты; калі чаравік упадзе наском да той, 

што кідала, значыць, сватоў да яе ў гэтым годзе не будзе. Яшчэ апоўначы дзяўчаты выходзяць на вуліцу абдымаць плот. 

Калі калочкі ў пару, то дзяўчына выйдзе замуж. Кладучыся спаць, з трэсачак робяць калодзеж, ставяць шклянку вады 

каля ложка і прыгаворваюць: ―Суджаны, ражаны, прыйдзі да майго калодзежа вады напіцца‖.  

Заканчваюцца Каляды вадзяной куццѐй і асвячэннем вады на Хрышчэнне. 

 

Масленіца – гэта таксама абавязковае свята ў нашай вѐсцы. Людзі пры дапамозе песень гукаюць вясну. 

Адбываюцца народныя гулянні з катаннем на конях, запрэжаных у санкі, гушканне на арэлях, катанне з ледзяных горак. 

У гэты дзень праходзіць абрад спальвання чучалы зімы. У вѐсцы гучаць беларускія народныя песні, адбываюцца гульні.  

 

Вось адна з масленічных песень: 

А ў нас сення Масленіца, 

Прыляцела ластавіца. 

Села яна на калу, 

Прынесла масла па каму. 

Адзевачкі схапілі, 

У кубачкі стапілі. 

 

Да нашых дзѐн захавалася традыцыйнае цяганне калодкі на Масленіцу. Хлопцы ўздоўж вуліцы цягнуць калодку, 

заходзяць з ѐй у хату да гаспадыні, прывязваюць калодку да яе ног,прыгаворваючы: ―Цягалі мы калодку, цягалі. Да цябе, 

гаспадынька, зайшлі. Як наша вуліца доўгая, няхай у цябе доўгі лѐн расце. Як гэта калода тоўстая, няхай будзе ўраджай 

вялікі. Каб калоду адвязаць, трэба выкуп добры даць‖. Затым гаспадыня павінна даць выкуп – частаванне. Асноўная 

страва ў гэты дзень - бліны, як сімвал Сонейка.  Дадатак 3 

У апошні дзень масленічнага тыдня гукаюць вясну, дзяўчаты водзяць карагоды, спяваюць: 

 

А зіма нам надакучыла, 

Па вясеначцы мы саскучылісь. 

Прыйдзе, вясна, ды вясна-красна, 

Прыйдзе, вясна, ды вясенейка. 

Вялікдзень у Канстантова сустракаюць асабліва ўрачыста. Напярэдадні, у чысты чацвер, старанна прыбіраюць у 

хаце, фарбуюць яйкі. Яйка сімвалізуе сабой кругаварот і бясконцасць усякага адраджэння. Гаспадыня старанна рыхтуе 

святочныя стравы: каўбаса, вяндліну, пасхальны куліч. Па вѐсках ходзяць валачобнікі. Яны песнямі, пажаданнямі 

ўслаўляюць прыход вясны, абуджэнне прыроды. Вось пра што спяваецца ў валачобнай песні: 

 

Валачобныя, людзі добрыя, 

Вясна-красна, на ўвесь свет, 

Валачыліся, памачыліся, 

Вясна-красна, на ўвесь свет. 

Зайшлі к бабцы, пасушыліся. 

Ой ты, бабка, паварачвайся, 

Прынясі яец, каўбасы канец, 

Вясна-красна, на ўвесь свет. 

Свята захоўваюць на Канстантоўшчыне памяць аб памерлых продках. Асноўныя памінальныя Дзяды: 

Масленічныя, Траецкія, Восеньскія. На дзявяты дзень ад Вялікадня адбываецца ўшанаванне памерлых – Радуніца. Людзі 

старанна прыбіраюць могілкі, прыходзяць сем’ямі, запальваюць свечкі, у ціхай бяседзе ўспамінаюць адышоўшых у 

нябыт. На пяцідзясяты дзень ад Вялікадня – ушанаванне Святой Тройцы. Раней на Тройцу дзяўчаты збіраліся на лясной 

паляне, упрыгожвалі вяночкамі і стужкамі бярозкі, звязвалі іх макушкі парамі, вадзілі карагоды, загадвалі далейшы 

дзявочы лѐс: 

Дзеўкі на Тройцу вянкі вілі, 

Вілі, звівалі, пра долю гадалі. 

Калі ж ты, доля, шчаслівая, 

Цвіці, вяночак, як васілечак, 

А калі ж ты, доля, няшчасная, 

Сохні вяночак, як сухарочак. 

Да нашага часу з траецкага абраду дайшла традыцыя ўпрыгожваць зелянінай, галінкамі дрэў свае жыллѐ. Гэта 

называецца ―вешаць май‖. 

 

Купалле – адно з любімых свят у вѐсцы. Прымяркоўваецца да дня летняга сонцастаяння. ―Дня адбаўлення, ночы 

прыбаўленне‖– кажуць старажылы вескі. Напярэдадні святкавання, пад вечар, сцягваюць дровы і галлѐ для вогнішча. У 

час свята адбываецца частаванне гасцей хлебам, спечаным гаспадынямі Канстантова. Асноўнай забавай у нас лічыцца  



  

14 

пошук папараць-кветкі (яе загаддзя хаваюць). Згодна з легендай, яна зацвітае апоўначы. Той чалавек, які яе знойдзе стане 

шчаслівым і багатым. Вакол вогнішча людзі водзяць карагоды, а моладзь скача праз яго. У гэты момант дзяўчаты 

спяваюць: 

Сягоння  Купала, заўтра Ян, 

Да зайграй, сонейка, зайграй нам, 

Каб зялѐны лугі шумелі, 

Каб сырая зямля стагнала. 

Каб сырая зямля стагнала 

Ад дзявоцкага гуляння, 

Ад дзявоцкага гуляння, 

Ад жаноцкага спявання. 

Дзяўчаты да свята робяць вяночкі з кветак, а потым пускаюць іх па вадзе, чый вяночак прыб’ецца да берага, тая 

дзяўчына пойдзе замуж, лічаць яны. Дадатак 4 

Не абыходзіцца свята і без беларускіх народных песен, гульняў, абрадаў. 

 

Галоўнай падзеяй у жыцці селяніна заўсѐды была ўборка ўраджаю. Жніво пачаналася ўрачыста, з абраду зажынак. 

Жанчыны, па-святочнаму апранутыя, выходзілі з сярпамі на поле, зажынаючы першы сноп, звязвалі яго чырвонай 

стужкай і ставілі ў хаце пад абразамі. Гэты сноп захоўваўся да наступнага жніва. Пачынаючы жніво, прасілі Бога: 

―Дапамажы, Божа, жыцейка жаці, зерне малаціці, каравай спякаці, добрай долі ждаці‖. 

Бытавалася такая песня: 

 

Я жну, пажынаю, 

На бачок паглядаю, 

Ці высока сонейка, 

Ці густа снапоўека, 

Сонейка нізюсенька, 

Снапоўе гусцюсенька. 

Працавалі дружна , потым спраўлялі дажынкі,дзе ўшаноўвалі жней. Гаспадару жніва надзявалі вянок з каласоў. 

Выпякалі каравай са свежага хлеба, накрывалі па-святочнаму сталы. Спявалі такую песню: 

А ў нас учора вайна была, 

Усѐ поле зваявалі, 

Як на нашай ніўцы сягоння дажынкі, 

 

 

Да краю дажнѐмся, мѐду мы нап’ѐмся. 

Відзіць маѐ вочка краек недалѐчка, 

Да краю дажнѐмся, мѐду мы нап’ѐмся. 

Пасля таго, як закончацца ўсе сельскагаспадарчыя работы, спраўляліся пакроўскія кірмашы, дзе селянін мог 

прадаць або абмяняць свой тавар. На кірмашах праходзілі гульні, забавы, батлейкавыя прадстаўленні. Асноўныя 

элементы пакроўскіх кірмашоў дайшлі да нашага часу – гэта таргі і народныя гулянні. 

 

Як у зачараваным сне прыгожа параскінулась наша родная вѐска Канстантова. Жывуць тут працавітыя людзі. 

Кожны год стала традыцыйным свята ―Свята вѐскі‖.Кожны жыхар знаходзіць занятак па душы і можа прадэманстраваць 

свае здольнасці. Адметным на свяце з’яўляецца конкурс падворкаў, дзе гаспадыні пэўных вуліц прадстаўляюць свой 

талент: вышыванне, вязанне, смачныя стравы, садавіну і гародніну са свайго ўчастка. Гучаць песні пра вѐску, 

праводзяцца гульні для дзяцей, конкурсы для дарослых, віншаванне ветэранаў працы і стражылаў вѐскі.  

 



 

 

РОДНЫ КРАЙ – МАІХ ДУМ, МАІХ СНОЎ ПРЫЦЯЖЭННЕ 
 

 

Кожнаму пакаленню застаецца ў спадчыну тое, што стварылі талент і працалюбства бацькоў, продкаў, тое, што 

выяўляе нацыянальнае аблічча народа, яго душу, яго імкненні, тое, што кожнае пакаленне павінна шанаваць і 

памнажаць. 

"Усе народы,- пісаў В. Р. Бялінскі,- таму толькі і ўтвараюць сваім жыццѐм адзін агульны акорд сусветна-

гістарычнага жыцця чалавецтва, што кожны з іх уяўляе сабою адметны гук у гэтым акордзе, бо зусім з аднолькавых 

гукаў не можа выйсці акорд" . 

Свая, цудоўная спадчына ў беларускага народа. Стагоддзямі, узбагачаючы і ўдасканальваючы, нягледзячы на 

цяжкія гістарычныя ўмовы, на ліхалецці войнаў, выраблялі беларусы ўзоры народнага мастацтва, у якім сцвярджалі свой 

эстэтычны ідэал, у які ўкладвалі тонкі густ і высокае майстэрства. Адыходзіла і гублялася многае - лѐс не песціў 

беларусаў. Але і тое, што засталося, раскрывае перад нашым сучаснікам па-мастацку дзівосны, па-філасофску мудры 

свет народа - пранікнѐнага творцы і ашчаднага хавальніка лепшага, таленавітага. Беларуская народная творчасць - паэма 

жыцця беларускага народа на ўсіх этапах гісторыі, трапяткое люстра яго душы, невычэрпная крыніца творчага натхнення 

і мастацкіх вобразаў. 

 

 

Зямля мая, прымі паклон зямны, 

Я прад табою апускаюсь на калені. 

Табой узгадаваны, табою акрылѐны, 

Зямля мая, прымі паклон зямны! 

НАМ ЗАСТАЛАСЯ СПАДЧЫНА 

 

         ЭТНАГРАФІЧНЫ КУТОК в. МАШКАНЫ 
 

 
Ідэя ў неабходнасці  стварэння этнаграфічнага кутка з’явілася выставы 

народнага мастацтва (ручнікі, беларускае адзенне, прадметы працы), зробленай 

да тыдня беларускай мовы ў студзені 2016 года. Настаўнікам хацелася 

далучыць вучняў да роднай спадчыны. Гэта выставабыла штуршком да 

актыўнай дзейнасці вучняў, іх бацькой, калектыву ўколы да збору экспанатаў 

народнага мастацтва. Калі назбіралася шмат прадметаў узнікла неабходнасць 

прывезці ўсѐ сабранае ―багацце‖ ў адпаведны выгляд. У выніку крапатлівай 

работы настаўнікаў мовы Рацьковай Ірыны Пятроўны і Валуевай Ірыны 

Анатольеўны з’явіўся ўтульны этнаграфічны куток. На даны момант у ім 

налічваецца больш за 70 экспанатаў. Асноўным прадметам збору з’яўляліся 

творы народнага мастацтва і традыцыйных народных мастацкіх промыслаў 

Беларусі мінулых часоў.  

Асноўная частка экспанатаў сабрана на тэрыторыі Машканскага 

сельскага савета. Сабраныя матэрыялы выкарыстоўваюцца настаўнікамі 

пачатковых класаў у час факультатыўных заняткаў, у пазакласных 

мерапрыемствах. Цікава туту і вучням старэйшых класаў, якія займаюцца 

даследчай дзейнасцю: народнае адзенне на тэрыторыі Рэспублікі, беларускі 

арнамент, дэкаратыўна-прыкладная дзейнасць на тэрыторыі Сенненшчыне. 

Заўсѐды адкрыты дзверы этнаграфічнага кутка і для гасцей школы.  

Дадатак 7, 8 

Дадатак 1 

 

Чарапіца з надпісам “Канстанта” 

Дадатак 2 

Дадатак 3 

Масленіца 2016 г. 

Дадатак 4 

Купалле 2016 г.  

Дадатак 5 

        Свята Перамогі 2015 год 

                        Мітынг  

 

 

 

 

 

 

 

 

Святочны канцэрт 

Дадатак 6 

Новы год 1965 г. 

 

 

 

 

 

 

 

                                                              

                                                                            Новы год 2016 г. 

 

 

 

 

 



 

Дадатак 7 

                                                          ЭТНАГРАФІЧНЫ КУТОК 

Дадатак 8 

ЗАПРАШАЕМ ВАС ПРАЙСЦІ РАЗАМ З НАМІ 

 

КУЛЬТУРНА-ПАЗНАВАЛЬНЫМ МАРШРУТАМ 

“Родны край – маіх дум, маіх сноў прыцяжэнне” 

 

Вѐска Канстантова вул. Цэнтральная (школа, Дом культуры, сустрэча с 

загадчыцай клуба)  

вул. Лясная, д. 5 (сустрэча з Валуевай Ганнай Якаўлеўнай)  

вул. Лясная, д.2 (сустрэча з сям’ѐй Тумінскага Міхаіла Уладзіміравіча)  

а.г. Машканы (школа, этнаграфічны куток) 

ДА СУСТРЭЧЫ! 

 

 

                         


